
ZALE ERROMANTIKOEN, melomano amorra-
tuen, frikien esku geratzen ari da, nolabait
esatearren, diskoak erostea. Disko dendez
hitz egin beharrean, merkatalgune handiez
hitz egin beharko genuke gainera, musika
denda txikiak desagertzeko zorian dauden
espezieak baitira gaur egun. 

Egoera horretara eraman gaituen bilakaera
azaltzea ez da erraza, baina gauza bat behin-

tzat argi dago; aldaketaren ardatza Interneten
leherketa izan da. Eta, aldaketa diogu, ez
arazo, musika industriak sarea etengabe
demonizatzeko joera izan duen arren. Inter-
net etsai moduan ipintzeko saiakera hori
industriaren akats handienetakoa da, ez baitu-
te ulertu sarea, azken finean, jendea dela,
audientzia, denok maila berean gauden
gunea. “Disko industria krisian da jendeak

Dendara joan, diskoei begiratu bat eman, gustukoa aukeratu eta dendariari ordaintzea. Guztiz
normala dirudien ekintza hori pertsona gutxi batzuek mantentzen duten erritual zaharkitua
bihurtzen ari da urteak pasa ahala. Iraultza iritsi da musika salmentara eta liderrak Internet

du izena. Baina, ba al dago modurik entzuleek diskoen truke zerbait ordaintzeko?

Musika

Inork ordainduko al du
nire diskoaren truke? 

Jagoba Salvador

legez kanpo musika jaisten duelako Internet
bidez”. Ideia hori behin eta berriro errepika-
tu digute, burmuinean txertatu eta errudun
sentiarazi nahian. “Diskoak erosi behar ditu-
gu, musika eta sortzaileak salbatzeko” esaten
digute. Kulturaren salbazioa predikatzen
duten arren, industriaren, interesen, diruaren
salbazioa nahi dute. Haiek sortutako salmen-
ta eredua nahi dute, ia konpe-
tentziarik gabea, urteetan zehar
gutxi batzuen tartean banatu
duten mauka.

Aldaketa teknologikoak era-
gin dio industriari, baina ez
musikaren osasunari. Sarea ager-
tu denetik, inoiz baino talde eta
proposamen gehiago daude,
askoz eskaintza zabalagoa, eta
hori da diskoetxe handiek nahi ez dutena.
Antza denez, Internet uste zutena baino askoz
gehiago jendarteratu zen pasa den hamarka-
dan eta leherketa iritsi zenean, ez zuten jakin
zer egin. Eta ez dakite oraindik ere. Baina 60
urte inguru dituen salmenta eredua betiko
mantendu nahi izateak ez du zentzurik.

Testuinguru berria ulertu ezinik, iraganean
errotutako enpresariek ez dute kulturaren alo-
rrean inoiz gertatu den elementu iraultzaileena
aprobetxatzeko gaitasunik izan, oraingoz
behintzat. Oraingoz, izan ere sareko deskar-
gak gure artean zabaldu zirenetik jada hamar
urte inguru pasa badira ere, ez da ahaztu behar
Internet oraindik gauza nahiko berria dela, eta
hasi besterik ez dela egin iraultza. 

Dena den, azken urteetan musikaren
industriak behin eta berriro sinestarazi nahi
izan digu sareak sortzaileen eta kreatibita-
tearen aurka egiten duela eta
ezin dute okerrago egon.
Internet izugarrizko erreminta
da musika hedapenerako, inte-
rakziorako, ezagutzarako.. .
Lehen diskoetxe baten babesa
ia ezinbestekoa zen. Orain,
musikari hasiberri edo ez pro-
fesionalek badute aukera
aurrera egiteko.  

Audientziarekiko kontaktu
zuzena, independentzia, erabiltzaileen bote-
rea dakar iraultza honek. Horren aurrean,
diskoetxeen papera birplanteatzen da, jada ez
baitira ezinbestekoak. Bitartekari lana sareak
egiten du orain eta horregatik zentsuratu nahi
du industriak. Musikarentzat ordea, zaila da
hau baina konpletoagoa izan litekeen erre-
mintarik aurkitzen. Mugimendu askea, desin-
teresatua, mugarik gabea eta oraindik aukera
ugari eskainiko dituena da Internet eta indus-
triari komeni zaio lehenbailehen hori onar-
tzea, iraultza hau atzera bueltarik gabea baita.

Euskarriaren garrantzia
Sareak gauza txarrak ere ekarri ditu ordea.
Zerbait doakoa izateak, azkenean, balioa ken-
tzen dio eta ohiturak aldatzearekin, diskoak
erostea gutizia balitz bezala ikustera iritsi da
asko. Internetek eskaintzen digu musika
sarean ipintzeko edota deskargatzeko aukera,
baina arteak behar du euskarri fisiko propio

bat, pertsonalitate gabeko artxi-
bo bat gehiago izan beharrean.
Presente izan behar den gauza
da hori, bai sortzaile eta bai
kontsumitzaile bezala.

Datorrena beraz, ez da arro-
saz beteriko bidea izango, batez
ere euskarri fisikorako grabake-
tez hitz egiten badugu. Interne-
tek ezagutarazteko eta hedatze-

ko aukera paregabea eskaintzen badigu ere,
musikariek ekimen propioaren bidez lan fisi-
koak finantzatzeko irtenbide egonkorrik ez
dute aurkitu oraingoz. Garai digital hauetan,
badirudi disko bat edozeinek egin dezakeela,
gauza erraza dela, musika demokratizatu
dela, salbatu dela azkenik. Neurri handi
batean hala da, baina gaur egun diru galerarik
izan gabe disko fisiko bat ateratzea gutxi
batzuen esku dago.  

Autoekoizpena gauza positiboz beteta
dago, baina era berean arriskua dakar artista-
rentzat. Gehigarriak, gauza berriak eskaintze-
ra behartzen ditu sortzaileak, bai salmenta
ereduari dagokionean, bai formatuan…
Azken finean artistak dirua galdu gabe beren
sorkuntza plazaratzea lortzeko formulen bila
dabiltza, soilik bizirauteko bideen bila, askok
ulertu baitute jada musika ezin dela negozio

moduan ulertu. Dirua ez gal-
tzeko bideak dira, ez negozio
estrategiak. Sortzaile indepen-
denteek badakite aurrera egite-
ko bidea zuzenekoak direla, egi-
teko gai direna ikusleari
zuzenean eskaintzea da musika-
riaren funtsa, esentzia, pertso-
nen arimara benetan iristeko
bidea. Baina kontzertuak ema-
teko, diskoa eduki behar…

Berrikuntza garaia dela urteetan entzuten
ari garen kontua da, baina saiakera ugariren
zurrunbilo honetan, norabide argirik gabe
jarraitzen du musikaren produkzioak.

Motibazio ezberdinak
Nahaste borraste horren barruan, sortzaileek
beraien bideari ekin diote, bakoitza bere pen-
tsamendu eta helburuekin.

Giorgio Bassmatti kantautore donostia-
rrak esaterako, apustu berezi bezain umila
egin du Canciones para un duelo sin espadas lana-

Internetek gauza asko erraztu
dizkie musikariei, baina era berean,

diru galerarik izan gabe disko
fisiko bat ateratzea gutxi batzuen

esku dago

Berrikuntza garaia dela urteetan
entzuten ari garen kontua da,

baina saiakera ugariren zurrunbilo
honetan, norabide argirik gabe

jarraitzen du musikaren
produkzioak

rekin. Ez du Interneten ere eske-
gi. “Egia esan, nire helburua
ez da jendearengana iristea
izan, hori gogaikarria da. Eza-
guna izateak ez ditu buruhaus-
teak besterik ekartzen. Txikia
izatea gustatzen zait. Nahi
dudana egitea, askea izatea”, dio
Bassmattik. Etxean bertan gra-
batuta, 40 ale baino ez zituen
jarri salgai 3 eurotan, MiniCD
formatuan eta bere webgunearen
bidez eskaerak jaso zituen; bakoi-
tzari ale pertsonalizatu eta bereziak
bidali zion. “Hasieran ez nuen
publikatu nahi, Thee Brandy Hips
taldeko Asierren ekimenak ahalbide-
tu du dena. Azkenean ale guztiak egun
bakarrean saldu nituen”, azaldu du.
Musikari donostiarrak “intimitatean”
kaleratu nahi izan ditu kanta “pertso-
nal” hauek: “Pentsatu lehen biran
zeuden artistek kaleratzen zituzten
zazpi hazbeteko single-etan. Gero ez
zen ezer gehiago jakiten kanta horiei
buruz, hor geratzen ziren. Nirea
antzeko zerbait da”. Etorkizunari
begira, Bassmattik jendearen ohitu-
rekin lotzen du diskoen produk-
zioa; “Zoritxarrez, jendearen musika kontsu-
mitzeko moduei lotuta joango da. Deitu
Applera”, dio, umorez.

Kokein talde eibartarrak beste bide bat
hartu du, hau ere gure artean behintzat gutxi
jorratua. Beraien azken lana, Izan, webgunean
eskegi dute deskargatzeko moduan, trukean
bakoitzaren borondatea eskatuz. “Gure
musika ahalik eta gehien zabaltzearen ideia
muturrera eraman nahi izan dugu”, azaldu du
Jatsu Argarate baxu jotzaileak. Gure artean
ikusi ez dugun eredua da hau, baina ez da
berria, Argaratek dioenez: “Nazioartean
Radiohead eta Nine Inch Nails taldeek egin
zuten ezagun diskoa banatzeko modu hau,

baina badaude hainbat eta hainbat talde
txiki beraien musika horrela banatzen
dutenak. Etorkizuna heldu da, eta gu
konturatu gara jada”. Formatu fisikoari
dagokionean, Kokeinek hasieratik baz-
tertu zuen CD formatua, haien ustez
“iraganeko formatua” da, eta biniloa
aukeratu zuten, zaharragoa, baina gaur
egun musika zaleen artean indar han-
dia izaten jarraitzen duena. Musikaren
argitalpenak hartuko duen bideari
buruz galdetuta, beraiek egindako
hautuak beste talde batzuei ere nora-
bide berriak zabalduko dizkiela uste

du Argaratek: “Espero dut iraultza
digital honek talde txikiei auke-
rak emango dizkiela eta herri
honetan urte askotan ditugun
musikari dinosauroen eraberri-
tzea ere ekarriko duela. Fresko-
tasun musikalaren aldekoa izan-
go dela espero dut, behintzat
joera hau arrunt bilakatzen
denean.”
Argitalpenak kaleratzeko eredu
berri hauek ordea, ez dira soilik
sortzaile independienteen kontua.
Musikari famatu “egonkor” asko
ere saltzeko modu berrien bila dabil-
tza, industriak etorkizunik ez duela
jakinda. Argaratek aipatu bezala,

Radiohead eta Nine Inch Nails taldeak dira
bide berriei ekin dieten sortzaile ezagunenak.
Kaiser Chiefs talde britainiarrak ere, adibi-
dez, diskoa eskuratzeko modu kuriosoa pro-
posatu zuen pasa den urtean, The Future is
medieval lana erosle bakoitzak nahieran per-
tsonalizatzeko aukera eskainita.

Pixkanaka bada ere, musika kaleratzeko
bide berriak agertzen ari dira.
Iraultza gertatu dela onartu eta
formula egokienak aurkitzen
dituztenek baino ez dute egingo
aurrera. n

Kokein taldearen
Izan eta Giorgio
Bassmattiren
Canciones para un
duelo sin espadas
izan daitezke,
gurean
diskogintzak hartu
dituen bide
berrien
erakusgarri.

Diskogintzaren bide berriak


